Salm 29
Llais yr ARGLWYDD yn y storm 

Salm Dafydd. 

1 Dewch angylion! Cyhoeddwch! Cyhoeddwch mor wych ac mor gryf ydy'r ARGLWYDD! 

2 Cyhoeddwch mor wych ydy ei enw da! Plygwch i addoli'r ARGLWYDD sydd mor hardd yn ei gysegr. 

3 Mae llais yr ARGLWYDD i'w glywed uwchben y dŵr — sŵn y Duw gwych yn taranu. 

Mae'r ARGLWYDD yn taranu uwchben y dyfroedd mawr. 

4 Mae llais yr ARGLWYDD yn rymus. Mae llais yr ARGLWYDD yn urddasol. 

5 Mae llais yr ARGLWYDD yn dryllio'r cedrwydd; mae e'n dryllio coed cedrwydd Libanus. 

6 Mae'n gwneud i Libanus brancio fel llo; a Sirion* fel ych gwyllt ifanc. 

7 Mae llais yr ARGLWYDD fel mellt yn fflachio. 

8 Mae llais yr ARGLWYDD yn ysgwyd yr anialwch; mae'r ARGLWYDD yn ysgwyd anialwch Cadesh. 9 Mae llais yr ARGLWYDD yn plygu'r coed mawrion, ac yn tynnu'r dail oddi ar y fforestydd. 

Ac yn ei deml mae pawb yn gweiddi “Rwyt ti'n wych!”
10 Mae'r ARGLWYDD ar ei orsedd uwchben y llifogydd.  Mae'r ARGLWYDD yn Frenin ar ei orsedd am byth. 11 Mae'r ARGLWYDD yn gwneud ei bobl yn gryf. Mae'r ARGLWYDD yn rhoi heddwch i'w bobl. 

Mae’n debyg fod Dafydd wedi bod yn gwylio storm enfawr yn rhuo drwy’r wlad. Efallai ei fod o allan yn y mynyddoedd ac yn cuddio rhag y tywydd mewn ogof. Fe welodd nerth y gwynt, cryfder y glaw, fflachiadau’r mellt a sŵn y taranau. O ddarllen y Salm gwelwn fod y storm wedi dod o Fôr y Canoldir at Fynyddoedd Libanus, wedi symud wedyn i Sirion (Mynydd Hebron) ac ymlaen i anialwch Cadesh. Roedd hi’n dipyn o storm!
Wrth wylio’r storm meddyliodd Dafydd am Dduw. 

Mae’r Salm hon mewn tair rhan:

· Adnodau 1-2 yn annog pawb, gan gynnwys yr angylion, i ddweud mor wych ydy Duw.

· Adnodau 3 - 9 lle mae Dafydd yn gweld nerth yr Arglwydd yn y storm.

· Adnodau 10 -11 lle mae Dafydd yn pwysleisio mai Duw sy’n rheoli popeth ac y bydd ei bobl yn ddiogel am byth.

Mae Dafydd eisiau i ni feddwl am nerth a mawredd Duw wrth darllen yn Salm hon. Ei neges ydy fod Duw yn gryfach nag unrhyw storm, a bod llais Duw yn fwy nerthol na tharanau.
Nifer o weithiau drwy’r Beibl mae llais Duw yn cael ei ddisgrifio fel taran, a’i bresenoldeb yn cael ei gysylltu â mellt a tharanau. Mae’n anodd i bobl fel ni ddeall Duw – does ganddon ni ddim syniad go iawn pa mor nerthol ydy o. Efallai mae pŵer natur ydy’r agosaf y medrwn ni ddod at geisio ddeall a dychmygu maint pŵer Duw.

Yn llyfr olaf y Beibl mae yna ddisgrifiad o orsedd Duw yn y nefoedd (Ioan, un o ddisgyblion Iesu sy’n siarad):
.....o'm blaen i roeddwn i'n gweld gorsedd yn y nefoedd gyda rhywun yn eistedd arni3 Roedd yr Un oedd yn eistedd arni yn disgleirio fel gemau iasbis a sardion, ac roedd enfys hardd fel emrallt o gwmpas yr orsedd......Roedd mellt a sŵn taranau yn dod o'r orsedd, ac o'i blaen roedd saith lamp yn llosgi, sef Ysbryd cyflawn perffaith Duw. (Datguddiad 4: 3-5)
Yn yr Hen Destament, daeth Duw i lawr ar Fynydd Sinai er mwyn siarad â Moses o flaen y bobl,  
 “Dw i'n mynd i ddod atat ti mewn cwmwl trwchus, er mwyn i'r bobl glywed pan dw i'n siarad gyda ti. Byddan nhw'n dy drystio di wedyn.” (Exodus 19: 9)

Am fod Duw mor sanctaidd (sbesial a pherffaith) roedd gan y bobl ddau ddiwrnod i baratoi ei hunain i fod ym mhresenoldeb Duw, ac roedd rhaid marcio ffin o gwmpas y mynydd fel bod neb yn  dringo na hyd yn oed yn cyffwrdd ymyl y mynydd. Petai unrhyw un yn ei gyffwrdd, y gosb fyddai marwolaeth. 

16 Dau ddiwrnod wedyn, yn y bore, roedd yna fellt a tharanau, a daeth cwmwl trwchus i lawr ar y mynydd. Ac roedd sŵn nodyn hir yn cael ei seinio ar y corn hwrdd. Roedd y bobl i gyd yn crynu mewn ofn. 17 Dyma Moses yn arwain y bobl allan o'r gwersyll i gyfarfod Duw, a dyma nhw'n sefyll wrth droed y mynydd. 18 Roedd mwg yn gorchuddio Mynydd Sinai, am fod yr ARGLWYDD wedi dod i lawr arno mewn tân. Roedd y mwg yn codi ohono fel mwg o ffwrnais fawr, ac roedd y mynydd yn crynu trwyddo. (Exodus 19: 16-18)
Drwy’r Beibl, o’r dechrau i’r diwedd mae nerth Duw yn cael ei ddangos drwy ddefnyddio’r darlun o fellt a tharanau neu storm. Rydyn ni fel pobl yn gwybod be ydy storm, ac mae ganddon ni syniad pa mor nerthol ydy byd natur – dŷn ni wedi gweld lluniau o tsunamis, llosgfynyddoedd a  chorwyntoedd. Ond mae Duw yn fwy nerthol nag unrhyw storm. Mae yna hanes enwog yn Marc 4 (37- 41) am Iesu yn tawelu storm ar y môr.  Yn llyfr Job hefyd (pennod 37) mae yna ddisgrifiad rhagorol o fawredd Duw,
 2 Gwrandwch ar ei lais yn rhuo, ac ar ei eiriau'n atseinio! 3 Mae ei fellt yn fflachio drwy'r awyr — ac yn mynd i ben draw'r byd. 4 Yna wedyn, mae'n rhuo eto, a'i lais cryf yn taranu; mae'r mellt wedi hen ddiflannu pan glywir ei lais. 5 Mae sŵn llais Duw'n taranu yn rhyfeddol! Ac mae'n gwneud pethau gwyrthiol, tu hwnt i'n deall ni. 

Yn wyneb y fath fawredd a nerth be mae pobl Dduw i fod i’w wneud? Roedd Dafydd yn awgrymu y dylen ni weiddi “Rwyt ti'n wych!”
Does dim rhaid i’r rhai sy’n trystio Duw fod ag ofn. Mae Duw yn rheoli’r cyfan ac yn eistedd ar ei orsedd yn y nefoedd. Pan ddaw adegau anodd yn ein bywydau (stormydd bywyd) mae angen i ni droi at Dduw a’i drystio. Roedd Dafydd yn gwbl sicr y byddai Duw yn gofalu amdano,

Mae'r ARGLWYDD yn gwneud ei bobl yn gryf. Mae'r ARGLWYDD yn rhoi heddwch i'w bobl. 

[image: image2.emf]Jerwsalem

Hebron

Llyn Galilea

Afon yr Iorddonen

Llun: NASA

©  EBibleTeacher.com  

Tyrus

Libanus

Cadesh

GJenkins 
                                    * Sirion = Yr enw Phoenicaidd ar fynydd Hermon – Deuteronomium 3:9

